
39

E tornando convûlso dä foresta

No basta, ô criava in ton solenne e ardio;

A voxe de l’oracolo a l'è questa;

O sacrifizio ô non è ancon compio:

Guai se imperfetto ô sacrifizio ô resta!..

E cö ministro ô popolo stordio

Acceccôu da-ô terrô e da-ô pregiudizio:

Che se compisce, ô criava, ô sacrifizio!..


40

Ma vedendo Gadisa a-i atti e a-ô sguardo

Quæxi matta dä raggia e da-ô spavento,

A consegnâ a-ô foestê pe so riguardo

O gran cacico ô l’ëa indeciso e lento;

O sacerdote allôa pe ûn ta ritardo

Quarche distûrbo o quarche impedimento

Temendo a-ô sacrifizio e a-ô so disegno

A-i ministri ascistenti ô fava ûn segno.


41

Comme orsci, jene, lioîn, tigri e serpenti

S’asbrian furiosi e avidi a-ô so pasto

Ne-i animali timidi e innocenti

Visti dâ lunxi oppù sentii a l’annasto;

Cosci a-ô gran sacerdote i ascistenti

Assûefæti a obbedî senza contrasto

S’avventavan addosso a-ô prexonê,

Chi ëa in grinta a-ô sacerdote e non a-ô Çê.


42

Diego, ch’aveiva cento di atri a morte,

Comme un figgiêu desperso e abbandonôu,

Mostrando allôa chêu grande e animo forte

O l’incontrava queto e rassegnôu

Senza lamenti e lagrime a so sorte;

Solo, a-ô çeppo fatale avvixinoù,

Ammiando ô sacerdote fisso in cea

O se ghe confessava in tâ manea.

